
КАНОН МОЛЕБНЫЙ

глас 8

Пресвятей Богородице,

поемый во всякой скорби[1]
Песнь 1

Ирмос: Во́ду проше́д, я́ко су́шу, и еги́петскаго зла избежа́в, изра́ильтянин вопия́ше: Изба́вителю и Бо́гу на́шему пои́м.

Безчи́сленными ураня́еми есмы́ несча́стиями, зе́льными печа́льми, в них ослабева́ем, но уже́ Ты сих, Богома́ти, на Тя упова́ющия исхити́.

Безме́рно волне́ния ны́не лю́тыя се́рдца всех нас наполня́ют, но Ты приста́нище даждь, Де́во, и́же Тобо́ю предста́тельством непобеди́мым богате́ющим.

Слава: Вжиля́ющи[2] и се́рдце, и помышле́ния на́ша, безполе́зных и недосто́йных раб Твои́х, укрепи́, Деви́це, Твои́ми предста́тельствы тя́жкия удо́бно отрази́ти.

И ныне: Спаса́ющи вся земноро́дныя, и тя́жких зол при́сно избавля́ющи, спаси́ ны́не моле́бники Твоя́ от вре́да обдержа́щаго ны, Богоневе́сто.

Песнь 3

Ирмос: Небе́снаго кру́га Верхотво́рче Го́споди, и Це́ркве Зижди́телю, Ты мене́ утверди́ в лю́бви Твое́й, жела́ний кра́ю, ве́рных утвержде́ние, еди́не Человеколю́бче.

Бу́ря отча́яния ны́не на нас воздохну́ла есть: Влады́чице, утеше́ние ми́ра, сию́ ути́ши, всех нас к ра́дости приста́нищу приводя́щи, окормля́ющи благода́тию Твоего́ заступле́ния.

Зло́бы де́монов я́ко мно́го стра́ждем, отсю́ду и жизнь всю печа́льнейшую прово́дим, Ты же помози́, Боже́ственныя Ра́дости вина́, печа́лящая скоре́йше разсева́ющи.

Слава: Ма́терними моле́ньми волне́ние злых, рабы́ Твои́ми овладева́ющее, укроти́, Всенепоро́чная, лука́выя ве́тры усыпля́ющи и проти́вную бу́рю дале́че уводя́щи.

И ныне: Твоему́ Сы́ну указу́ющи, благоскло́нному Го́споду, свобожде́ние вся́каго вре́да Твои́м моле́бником пода́й еди́ным манове́нием, го́рести изгна́ти, кре́пость я́ко иму́щи Богороди́тельнице.

Песнь 4

Ирмос: Услы́шах, Го́споди, смотре́ния Твоего́ та́инство, разуме́х дела́ Твоя́ и просла́вих Твое́ Божество́.

Злых ны́не свирепе́ющия во́лны ско́рби Ты ути́ши, ти́хое ра́дости приста́нище заче́нши, Ма́ти Де́во.

Муче́ний свободи́, склони́вшися го́рестным мольба́м, вся́кую тя́гость насу́щную, Непоро́чная, а́бие подъе́млющи.

Слава: Го́рестными обстоя́нии изнемога́ем, коне́чне бе́дствующии, но сих тя́жесть легко́, Де́во, претвори́.

И ныне: Печа́ль уврачу́й, ны, ра́бы Твоя́, ны́не держа́щую, Яже боле́зни ма́терския в Рождестве́ Твое́м избежа́вши, Богоневе́стная.

Песнь 5

Ирмос: Просвети́ нас повеле́нии Твои́ми, Го́споди, и мы́шцею Твое́ю высо́кою Твой мир пода́ждь нам, Человеколю́бче.

Мрак разсе́й отча́яния коне́чнейшаго, све́том Твои́м просвеща́ющи ду́ши и́же Ти усе́рдно прибега́ющих, Всенепоро́чная.

Укрепи́ кре́пко сердца́ чту́щих Тя, во е́же муче́ний находя́щими уда́ры неура́неным пребы́ти, покрове́ным Бо́жией благода́тию.

Слава: Зми́я изворо́тливаго, моле́бником Твои́м вред причиня́ющаго и кова́рствия уготовля́ющаго, вся́ким о́бразом погуби́в, умертви́.

И ныне: Вся́каго врага́, вражде́бно належа́щаго нам, рабо́м Твои́м, Всенепоро́чная, Боже́ственною Твое́ю мо́щию растопта́в, уничто́жи.

Песнь 6

Ирмос: Моли́тву пролию́ ко Го́споду, и Тому́ возвещу́ печа́ли моя́, я́ко зол душа́ моя́ испо́лнися, и живо́т мой а́ду прибли́жися, и молю́ся я́ко Ио́на: от тли, Бо́же, возведи́ мя.

Налегли́ суть, кре́пции налегли́ Твои́м рабо́м, Богома́ти Де́во: и́же вражде́бно нам иму́щии приро́дою, вою́ющии и гнету́щии безме́рно: Ты же, наде́ждо кре́пкая, превознесе́нную горды́ню сих смири́.

Язвы, я́ко подо́бни суть я́ве, неисце́льныя нам сохраня́ются, сего́ ра́ди и ны́не неизлечи́мо для врачевства́ боля́щим пото́цы напада́ют, хле́щущии боле́зненно, но сих, Чи́стая, Ты изба́ви.

Слава: Жи́зни наслажде́ниям рабо́тающе, вся́кое воздержа́ние отверга́юще, су́щим пра́веднейшим судо́м Бо́жиим настоя́щим печа́льным осужде́ни есмы́, но бе́здну зол на́ших безме́рность бла́гости да победи́т.

И ныне: Изли́л есть на ны Госпо́дь гнев Свой Боже́ственным повеле́нием, я́ко бо и гне́ва стяжа́вших дете́й я́рость гне́ва Его́ прия́ла есть, пи́щу злых творя́, но Сего́ нам Ты уми́лостиви.

Песнь 7

Ирмос: От Иуде́и доше́дше о́троцы, в Вавило́не иногда́, ве́рою Тро́ическою пла́мень пе́щный попра́ша, пою́ще: отце́в Бо́же, благослове́н еси́.

Твои́ми моле́нии, Богоро́дице, Твоего́ Сы́на упроси́ жа́лобу прия́ти у моле́бников па́дающих, но те́пло вопию́щих и ве́рою зову́щих: отце́в на́ших Бо́же, благослове́н еси́.

Боже́ственныя ны́не ми́лости Тобо́ю улучи́ти ожида́ющии, Всенепоро́чная, моле́бныя гла́сы приво́дим боле́зненно, моле́ния умножа́юще и к Твоему́ о́бразу честно́му, я́ко бы жи́вому, обраща́ющеся.

 Слава: Сокро́вище Тя ви́дяще неистоща́емое отню́дь и нерасточа́емое, прибега́ем почерпсти́ безме́рная благодея́ния, бога́тство неотъе́млемое, да не лиши́ши ны наде́жд сих ны́не.

И ныне: Ума́ малоду́шие вся ны обремени́ло есть, Всенепоро́чная, приве́дшее к му́кам, слеза́м и боле́знем, но Сама́ ны́не отыми́, вопи́ти: отце́в Бо́же, благослове́н еси́.

Песнь 8

Ирмос: Царя́ Небе́снаго, Его́же пою́т во́и а́нгельстии, хвали́те и превозноси́те во вся ве́ки.

Уны́ния серде́ц кто укрепи́т, удо́бно разреша́ющи, Де́во, а́ще не еди́но вои́стинну Боже́ственное Твое́ предста́тельство?

Го́рькия печа́ли Твои́х моле́бников кто ны́не укроти́т, а́ще не Ты Еди́на, Богороди́тельнице, Врача́ душ ро́ждшая?

Слава: Боле́знейшия на́ши ду́ши да уврачу́еши и искуше́ний мрак да изго́ниши, Непоро́чная, луча́ми честна́го Твоего́ заступле́ния.

И ныне: Обстоя́ния, тру́дности да преложи́ши в ра́дость, Ра́дость ро́ждшая, Влады́чице ми́ра, ве́рных предста́тельство.

Песнь 9

Ирмос: Вои́стинну Богоро́дицу Тя испове́дуем, спасе́ннии Тобо́ю, Де́во Чи́стая, с безпло́тными ли́ки Тя велича́юще.

 Пло́тию ро́ждшая Го́спода вся́ческих, свобо́ду от злых да́руй нам, и́же к Нему́ благоприя́тными Боже́ственными проше́ниями.

Сжа́лися, Де́во, Твои́м моле́бником жа́лостным, и всего́ тя́жкаго свободи́, насу́щныя нападе́ния отряса́ющи.

Слава: Ра́дости и весе́лия испо́лни Твоя́ рабы́, всеце́ло Ти прибега́ющих, Непоро́чная, печа́ли серде́ц вытесня́ющи.

И ныне: Бо́га, благоде́теля всех и Спа́са, ма́терними Твои́ми моле́нии упроси́ избе́гнути опа́сностей, Чи́стая, всем рабо́м Твои́м.



[1] Творение преподобнаго Феодора, игумена Студийскаго.

[2] Укрепляя.

